
                                          Ներածություն  

 

Պատմականորեն, հաշմանդամություն ունեցող սովորողները 

հաճախել են հատուկ դպրոցներ, որպեսզի ստանան նաև թերապևտիկ 

ծառայություններ։ Հաշմանդամություն ունեցող սովորողները կրթություն 

են ստացել առանձնացված հաստատություններում` հանրակրթական 

դպրոցներից ու հասարակությունից անջատ։ Պարտավորվելով 

իրականացնել ներառական կրթություն, Հայաստանը փոխեց մոտեցումը 

և ծառայությունների վրա հիմնված մոդելից անցում կատարեց 

իրավունքահենք մոդելի։ Սա նշանակում է, որ կրթության 

առանձնահատուկ պայմանների կարիք ունեցող երեխաներին 

շարունակվում են մատուցվել ծառայություններ, բայց ավելի մեծ դեր է 

հատկացվում երեխաների` իրենց համայնքում տեղակայված 

դպրոցներում հավասար հիմունքներով կրթություն ստանալու 

իրավունքին։ Այս իրավունքն ամրագրված է ԱՈՒՊ-ի առաջին հիմնական 

նպատակի` հասանելիության մեջ։ Երբ հաշմանդամություն ունեցող 

սովորողները հատուկ դպրոցներից տեղափոխվում են հանրակրթական 

դպրոցներ, ուսուցիչները պատասխանատվություն են ստանձնում 

դասավանդվող նյութի հասանելիությունն ապահովելու համար։ 

Աշակերտի համար հասանելիությունն ապահովելիս կարևոր է 

տարբերակել մատուցման մատչելիությունը նպատակային 

հմտությունների հասանելի լինելուց ։ Օրինակ՝ ուսուցիչը ներկայացնում 

է նյութ պատմությունից կամ մաթեմատիկայից։ Պատմության դեպքում 

նպատակային հմտությունն այն է, որ աշակերտը կարողանա յուրացնել 

պատմության կարևոր տարեթվերը։ Մաթեմատիկայի դեպքում 

նպատակային հմտությունը կարող է լինել երկնիշ թվերի 

բազմապատկումը։ Սակայն, նշված նպատակային հմտությունները 

կարող են հասանելի չլինել աշակերտի համար։ Կարող է թվալ, որ եթե 

աշակերտը զարգացման առանձնահատկության պատճառով 

դժվարանում է հասկանալ պատմության դասանյութի 

բովանդակությունը կամ թվեր գրել, նա երբեք չի հասնի դասի բուն 

նպատակին։ Սակայն, համընդհանուր ձևավորման մոտեցումներ 

կիրառող ուսուցիչը նպատակային հմտությունը կձևավորի բազմազան 

ձևերի կիրառման միջոցով։ Օրինակ՝ պատմության դասաժամին 

տեղեկատվությունը կարող է ներկայացվել բանավոր՝ տեսահոլովակի 

կամ քննարկման միջոցով։ Մաթեմատիկայի դասին խնդիր լուծելու 

համար ուսուցիչը կարող է թույլատրել աշակերտին օգտվել 

տեխնոլոգիական միջոցից կամ եռաչափ առարկաներից (օրինակ՝ 

խորանարդիկներից)։ Երկու դեպքում էլ ուսուցիչը կարող է օգտվել 

համընդհանուր ձևավորման գաղափարներից, որպեսզի աշակերտներին 

օգնի տիրապետելու նպատակային հմտություններին։ 

Հասանելիության հետ մեկտեղ բոլոր սովորողները իրավունք ունեն 

ակտիվ մասնակցություն ցուցաբերելու դասերին։ Այդպիսի ակտիվ    

մասնակցության համար ուսուցիչները դասը պետք է պլանավորեն 

հատուկ ձևով` օգտվելով համընդհանուր ձևավորման սկզբունքներից։ 

Օրինակ՝ կրթության առանձնահատուկ պայմանների կարիք ունեցող 

աշակերտը կարող է ունենալ խոսքի խանգարում, հետևաբար 

համադասարանցու հետ երկխոսություն պահանջող աշխատանքի 

տարբերակը կարող է դժվար լինել։ Համընդհանուր ձևավորման 

սկզբունքներին համապատասխան կազմակերպված դասապրոցեսում 

համադասարանցու հետ հանձնարարության կատարումը կարող է լինել 

մասնակցություն ապահովելու ձևերից, բայց ուսուցիչը կարող է նաև 

կիրառել այլ ռազմավարություններ, օրինակ՝   տեղեկատվություն  

հաղորդելու համար օգտագործել նկարներ, բոլոր սովորողներին իրար 

հետ հաղորդակցվելու համար սովորեցնել օգտվել տեխնոլոգիական 

միջոցներից կամ հարցերին պատասխանելու համար աշակերտներին 

սովորեցնել ժեստեր: 

Ներառումն ավելի խորը իմաստ ունի, քան հանրակրթական 

դպրոցում կրթության առանձնահատուկ պայմանների կարիք ունեցող 

սովորողների ներկայության խրախուսումը։ Մանկավարժները պետք է 

լինեն գորովալից և մեծ ակնկալիքներ ունենան բոլոր սովորողներից։ 

Դպրոցները պետք է ակնկալեն առաջընթաց բոլոր սովորողներից: 

Ներառական և հատուկ կրթության մոդելները տարբերվում են սովորողի 

գնահատման ձևով։ Եթե հատուկ կրթության մոդելի դեպքում սովորողն 

առաջընթաց չի ցուցաբերում, ենթադրվում է, որ դա նրա ունեցած 

առանձնահատկության հետևանք է։ Ներառական միջավայրում նման 

դեպքում ուսուցիչները և վարչական աշխատողները վերանայում են 

համակարգը, դպրոցի և դասարանի պայմանները՝ սովորողների 

ուսումնառության խոչընդոտները վեր հանելու համար։ Վերանայումից 

հետո կազմվում է սովորողի առաջընթացին օժանդակելու 

գործողությունների պլան։ Այդ պլանը կարող է ներառել հավելյալ 

աջակցություն։  

Դասարանում համընդհանուր ձևավորման կիրառման համար 

ուսուցիչներից պահանջվում է երկու կարևոր հանձնառություն։ 

Առաջինը՝ դասերին պատշաճ կերպով նախապատրաստվելու համար 

ուսուցիչները պետք է ճանաչեն իրենց սովորողների կարիքները։ 

Երկրորդը՝ ուսուցիչները պետք է որոշակի ժամանակ հատկացնեն դասի 

ներկայացման, աշակերտներին արտահայտվելու հնարավորություն 



6 
 

ընձեռելու և դասապրոցեսում ընդգրկելու բազմահնար միջոցները 

նախապես պլանավորելու համար։ Դա ուսուցիչներից կարող է 

պահանջել լրացուցիչ ժամանակ, ինչպես նաև ղեկավարների 

օժանդակությունը։ Համընդհանուր ձևավորման սկզբունքներով 

անցկացվող դասաժամերին սովորողները միաժամանակ կարող են 

աշխատել բազմազան ձևերով, իսկ նյութը ամեն օր կարող է  մատուցվել 

տարբեր եղանակներով։ Դպրոցների ղեկավարությունը պետք է վստահի 

ուսուցիչների մանկավարժական հմտությանը։ Դասարանում դասերը 

կարող են անցկացվել այնպիսի ձևերով, որոնք տարբերվում են 

մյուսներից։ Դպրոցների ղեկավարները պետք է աջակցեն դասերը նման 

ձևով կազմակերպելուն և խրախուսեն ուսուցիչների կողմից 

սովորողների կարիքներին հարմարեցված դասերի պլանավորումը։ 

ԳԼՈՒԽ ԱՌԱՋԻՆ: ՆԵՐԱՌԱԿԱՆ       ԿՐԹՈՒԹՅԱՆ      ԿԱԶՄԱԿԵՐՊՄԱՆ     

ԱՌԱՆՁՆԱՀԱՏԿՈՒԹՅՈՒՆՆԵՐԸ        ԿՐՏՍԵՐ    ԴՊՐՈՑԱԿԱՆ    ՏԱՐԻՔՈՒՄ  

 

Ներառական կրթության քաղաքականության հիմքում 

երեխայակենտրոն մանկավարժությունն է: Մեթոդի էությունը 

յուրաքանչյուր երեխայի անհատական կարիքների գնահատումն է և 

կրթության պրոցեսին երեխայի ակտիվ մասնակցության խրախուսումը: 

Մեթոդի կարևոր բաղկացուցիչ մաս է կազմում բազմամասնագիտական 

թիմի ստեղծումը, որի մեջ ներգրավված են երեխայի կրթության համար 

շահագրգիռ տարբեր մասնագետներ (ընդհանուր կրթության 

մանկավարժ, հատուկ կրթության մանկավարժ հոգեբան, լոգոպեդ), 

երեխայի ծնողը և թիմի համակարգողը: 

Թիմը գնահատում է յուրաքանչյուր երեխայի կրթական կարիքները, 

հայտնաբերում է նրա առողջապահական և սոցիալական այն 

կարիքները, որոնք ուղղակի ազդեցություն ունեն երեխայի կրթության 

վրա: Մշակվում է երեխայի ուսուցման անհատական պլան՝ ուղղված 

կարիքի բավարարմանը: Այսպիսով, մեթոդը հնարավորություն է տալիս 

կրթության առանձնահատուկ պայմանների կարիք ունեցող երեխայի 

կրթությունը կազմակերպել հասակակիցների հետ համատեղ 

հանրակրթական դասարանում՝ անհատական պլանով, իսկ 

անհրաժեշտության դեպքում` հատուկ ծրագրերով: 

Որպես մեծահասակներ՝ մենք հասկանում ենք, թե որքան բազմազան է 

աշխարհը, և որքան վաղ ենք մենք հնարավորություն ունենում 

ծանոթանալ այդ բազմազանությանը, այնքան ավելի մեծ է լինում մեր 

փորձը և այնքան լայն՝ մեր աշխարհայացքը։ Ներառական կրթությունը 

կրտսեր դպրոցական տարիքի երեխաների զարգացման համար առավել 

նպաստավոր միջավայր ապահովելու լավագույն տարբերակներից մեկն 

է, ինչը հնարավորություն է տալիս ծանոթանալ բազմազան միջավայրին, 

զարգացնել միջանձնային փոխհարաբերություններ կառուցելու 

կարողություններն ու հաղորդակցման հմտությունները։ Կրտսեր  

դպրոցական կրթության պայմաններում ներառական կրթության 

հիմնական նպատակը բոլոր երեխաների հանդեպ հարգանքի 

ձևավորումն է՝ ճանաչելով և գնահատելով նրանց բազմազանությունը: 

Երեխաները, կրթվելով բազմազանության միջավայրում, ունենում են 

տարաբնույթ ձեռքբերումներ, դրական լիցքեր են ստանում մեկը մյուսից, 

լրացնում են միմյանց՝ խճանկարի հավաքվող պատկերի սկզբունքով 

կերտելով շրջապատող աշխարհի վերաբերյալ նոր, ամբողջական 

պատկեր: Բազմազանությունը կարող է դրսևորվել տարբեր կերպ և 

տարբեր մակարդակներում՝ սկսած ազգային կամ կրոնական 

փոքրամասնություններից, վերջացրած զարգացման խանգարումներով 

կամ օժտվածությամբ։  

Ներառական կրթությունը հնարավորություն է տալիս տարբերվող 

երեխային հայտնվել իր հասակակիցների միջավայրում և նրանց հետ 

միասին ստանալ երեխայի վաղ զարգացման համար խիստ կարևոր 

դպրոցական կրթություն։ Ներառական կրթություն իրականացնող  

ուսումնական հաստատությունները պետք է պատրաստ լինեն 

ապահովել այնպիսի պայմաններ, որոնք թույլ կտան երեխային 

մասնակցել ցանկացած գործունեության, համագործակցել, 

ուսումնասիրել, խաղալ և   սովորել իր հասակակիցների հետ միասին: 

Երեխաները սովորում են՝ հաղորդակցվելով միմյանց հետ, ճանաչում են 

աշխարհը, ընկալում այն իրենց երևակայության սահմաններում 

սավառնող ողջ գույներով ու երանգներով, իսկ մանկավարժն այս 

գործընթացում դառնում է պարզապես խաղընկեր և ուղղորդող: Այս 

ներառական միջավայրում կարևոր է գիտակցել բոլոր սովորողների 

եզակի և փոփոխվող կարիքներին արձագանքելու անհրաժեշտությունը:  

Կրտսեր դպրոցականի՝ ներառական միջավայրում զարգացումը և 

կրթությունը հնարավորություն են տալիս երեխաներին սովորել և 

զարգանալ մանկավարժների, ծնողների և ընտանիքի աջակցությամբ: 

Մանկավարժներն առաջնորդվում են ինչպես նախադպրոցական 

մանկավարժության մեթոդներով և սկզբունքներով, այնպես էլ՝ առանձին 

երեխաների հետաքրքրություններով, կարիքներով և 

կարողություններով: նաև Վաղ տարիքի երեխաներն ունեն տարաբնույթ 

կարիքներ՝ սնվել, հագնվել, անձնական հիգիենա, անվտանգություն, 

հուզական կապվածություն և քուն: Վաղ տարիների 

առանձնահատկություններից մեկն այն է, որ երեխաները ոչ միայն 

կտրուկ աճում են հասակի և քաշի տեսանկյունից, այլև նրանց գլխուղեղն 

է զարգանում շատ արագ 7 տեմպերով։ Այս տարիքում գլխուղեղը 

զարգանում է ինչպես չափերի կտրուկ աճի, այնպես էլ նյարդային 

կապերի ձևավորման տեսակետից, որի ծավալը շատ ավելի մեծ է այս 

տարիքում, քան նրանց կյանքի ցանկացած այլ ժամանակաշրջանում: 

Այնուհանդերձ, զարգացման այս ձևաչափը ընդհանրական չէ բոլոր 

երեխաների համար, և նրանցից շատերը զարգանում են ուրույն 

ճանապարհով։ Սա նշանակում է, որ մանկավարժները բախվում են նոր 

մարտահրավերների սովորողների յուրաքանչյուր խմբի հետ։ Այս 

առումով մանկավարժներին կօգնեն յուրաքանչյուր երեխայի 

ուսումնառության գործընթացի կազմակերպման համար նախապես 

մշակված ուսումնական, միջավայրային և մեթոդական 

հարմարեցումները: 

Գլուխ երկրորդ:  Ներառական կրթության արդյունավետությունը 

 

Ներառական կրթության իրականացման կարևոր նախապայմաններից է 

համագործակցային աշխատանքների կազմակերպումը, քանի որ թիմում 

կարող են լինել անդամներ, ովքեր տարբերվող և զարգացման այս կամ 

այն առանձնահատկություն ունեցող երեխաների հետ աշխատելու փորձ 

չունեն, ուստի մասնագետների հետ փորձը կիսելը և համատեղ 

աշխատանքների պլանավորումը հնարավորություն կտան 

աշխատանքներն իրականացնել առավել արդյունավետ։ 

Համագործակցային աշխատանքներում կարևոր դեր ունի ծնողը, 

հատկապես՝ կրտսեր դպրոցական տարիքում։ Անհրաժեշտության 

դեպքում թիմի անդամ կարող են դառնալ նաև համայնքում գործող այլ 

կառույցների մասնագետներ, որոնց ներդրումն այս աշխատանքներում 

կարող է զգալի փոփոխությունների և ձեռքբերումների հիմք 

հանդիսանալ։ Կրթությունն առավել արդյունավետ և նպատակային 

դարձնելու համար կարևոր է, որ մանկավարժները թիմային 

համագործակցային աշխատանքի միջոցով (գործընկերներ, 

ծնողներ/խնամողներ, բժիշկներ, համայնքում գործող այլ 

կազմակերպությունների մասնագետներ) հայտնաբերեն այն 

խոչընդոտները, որոնց բախվում են երեխաները զարգացման և 

կրթություն ստանալու գործընթացում: Քանի որ ներառական 

կրթությունը ենթադրում է յուրաքանչյուր երեխայի կարիքներին 

համապատասխան պայմանների ապահովում, ապա չկա մեկ 

«բաղադրատոմս», որն արդյունավետ լինի բոլոր երեխաների ու դեպքերի 

համար, ուստի յուրաքանչյուրի դեպքում պետք է պլանավորել, թե ինչ 

անել և ինչպես նպաստել կոնկրետ երեխայի զարգացմանը և կրթության 

կազմակերպմանը:  

Արդյունավետ աշխատանքի իրականացման համար կարևոր է 

մշտական կապ ապահովել երեխայի ծնողի կամ խնամակալի հետ նրա 

ձեռքբերումների և դժվարությունների մասին տեղեկատվության 

փոխանակման, ինչպես նաև աշխատանքների շարունակականության 

ապահովման նպատակով: Ստեղծվում է ծնող-երեխա- ուսումնական 

հաստատություն  եռանկյունին, որի անդամները գործում են մեկ թիմում 

և խոսում նույն լեզվով: Կարևոր է, որ հաստատությունը բարեհամբույր ու 

բարյացակամ լինի յուրաքանչյուր երեխայի նկատմամբ, շենքային 

պայմանները հնարավորինս հարմարեցված լինեն բոլոր երեխաների 

կարիքներին, հաստատության բոլոր անկյուններն օգտագործվեն 

նպատակային, խաղային ու ուսումնական պարագաները հասանելի 

լինեն բոլոր երեխաների համար։  

Ներառական ն կրթությունը երեխայակենտրոն է : Ներառական 

կրթությունը պետք է ապահովի յուրաքանչյուր երեխայի զարգացման 

համար անհրաժեշտ համապատասխան պայմաններ: Սա նշանակում է, 

որ մանկավարժները պետք է գիտելիքներ ունենան այն մասին, թե ինչ 

կարող է և դեռ չի կարող անել յուրաքանչյուր երեխա՝ ելնելով ինչպես 

երեխաների զարգացման տարիքային օրինաչափություններից, այնպես 

էլ՝ կոնկրետ երեխայի զարգացման ընթացքից: Կարևոր է, որ 

մանկավարժներն իրենց աշխատանքները պլանավորելիս 

անպայմանորեն հաշվի առնեն այս գիտելիքները և տեղեկատվությունը։ 

Միևնույն ժամանակ նախադպրոցական ուսումնական 

հաստատությունների մանկավարժները պետք է տիրապետեն այս 

տարիքի երեխաների հետ կիրառվող մանկավարժական մոտեցումներին, 

մեթոդներին ու հնարներին և կարողանան ճկուն կերպով ընտրել և 

կիրառել դրանք։  Երեխաների զարգացման և կրթության ուղղությամբ 

իրականացված աշխատանքներն անմիջականորեն անդրադառնում են 

երեխայի հետագա զարգացման և հաջորդ կրթական աստիճանի  

դպրոցական ուսումնառության նախապատրաստման վրա։ Կրտսեր 

դպրոցական տարիքի երեխաների կրթության կազմակերպման ողջ 

գործընթացում շատ կարևոր է բացահայտել յուրաքանչյուր երեխայի 

ուժեղ կողմերը, հնարավորություններն ու հետաքրքրությունները: 

Կրտսեր դպրոցական կրթության պայմաններում շատ կարևոր է 

երեխաներին դիտարկելը: Հետաքրքրությամբ և ուշադրությամբ 

երեխաներին դիտելը և լսելը թույլ է տալիս ավելին իմանալ նրանց 

մասին: Մանկավարժները սովորում են, թե ինչն է երեխաներին 

հետաքրքրում, ինչն է ժպիտ առաջացնում նրանց դեմքին, տեղեկանում 

են այն մասին, թե ինչ գիտեն նրանք և ինչ կարող են անել: Հատկապես 

այս տարիքում շատ կարևոր է հասկանալ, թե ինչն է մղում երեխային 

սովորել և զարգանալ: Դիտարկումը հաճախ դիտվում է որպես 

երեխաների գնահատման ամենապարզ, բայց ամենաարդյունավետ 

մեթոդներից մեկը: Մանկավարժի համար երեխային դիտարկելը սկսվում 

է այն բանից, թե ինչպես է յուրաքանչյուր երեխա վարվում, սովորում, 

արձագանքում նոր իրավիճակներին և փոխազդում ուրիշների հետ: Այս 

տեղեկատվությունը կարևոր է, քանի որ այն օգնում է մանկավարժներին 

բարելավել իրենց պարապմունքները՝ բավարարելով փոքրիկ 

սովորողների կարիքները: Դիտարկումը թույլ է տալիս հասկանալ, թե 

ինչն է հետաքրքրում երեխային և ինչպես է նա սովորում (Ի՞նչ 

գործողություններ են նրան հետաքրքրում: Ինչպե՞ս է նա արձագանքում 

փոփոխություններին և սենյակի կարգուկանոնին: Ինչպե՞ս է նա 

արձագանքում որոշակի գործողություններին և/կամ միջավայրին): 

Այսպիսով՝ ուսումնական հաստատությունների մանկավարժները 

դիտարկում և բացահայտում են երեխաների կարողություններն ու 

հնարավորությունները նրանց կարիքները գնահատելու, զարգացումը 

խթանելու, և, որ ամենակարևորն է, կրթությանն աջակցելու համար: 

 Ներառական կրթությունը հենվում է երեխայի ուժեղ կողմերի վրա: 

Որպեսզի կրտսեր  դպրոցականի զարգացումը և կրթության 

կազմակերպումը լինեն առավել նպատակային և արդյունավետ, 

անհրաժեշտ է ուշադրությունը տեղափոխել երեխայի 

անկարողություններից նրա կարողությունների՝ «ուժեղ կողմերի» վրա: 

Կարևոր է տարբեր իրավիճակներում և միջավայրերում դիտարկել ու 

գտնել երեխաների ուժեղ կողմերը, հետաքրքրությունները և 

հնարավորությունները: Սա ամբողջովին փոխում է աշխատանքի 

մոտեցումը․ բացակայող կարողությունը, գիտելիքը կամ դժվարությունը 

փնտրելու փոխարեն անհրաժեշտ է կենտրոնանալ այն 

կարողությունների ու պոտենցիալ հնարավորությունների վրա, որոնք 

կարող են հիմք հանդիսանալ երեխայի հետագա զարգացմանը խթանելու 

և կրթությունը պլանավորելու համար: Սա բնավ չի նշանակում, որ 

դժվարությունները, խնդիրները կամ մարտահրավերներն անհրաժեշտ է 

անտեսել, այլ հիմնվելով երեխայի կարողությունների վրա՝ անհրաժեշտ է 

աշխատել նրա դժվարությունների և խնդիրների հաղթահարման 

ուղղությամբ: Զարգացման չափորոշիչները կարող են օգտակար լինել 

պարզելու, թե որ ոլորտներում երեխաներն ունեն դժվարություններ և 

ինչպիսի լրացուցիչ աջակցության կարիք կա տարիքային 

չափորոշիչների պահանջներին նրանց հասցնելու գործընթացում։ 

Այնուամենայնիվ, կրտսեր դպրոցականների մանկավարժների 

հիմնական ուշադրությունը պետք է բևեռված լինի երեխայի առկա 

կարողությունների և հետաքրքրությունների վրա, ինչը թույլ կտա ընտրել 

և սահմանել կոնկրետ երեխայի կրթության և զարգացման նպատակներն 

ու դրանց հասնելու քայլերն ու մեթոդները։ 

Ներառական կրթությունը յուրաքանչյուր երեխայի համար իր 

զարգացման առանձնահատկություններին համապատասխան 

անհրաժեշտ պայմանների և հարմարեցված միջավայրի ապահովման 

միջոցով կրթական գործընթացին առավելագույն մասնակցության և  

կրթության պետական չափորոշիչով սահմանված արդյունքի 

ապահովումն է: Ներառական կրթությունը ուսումնական 

հաստատություններում ենթադրում է, որ երեխաներն ընդունեն և 

արժևորեն բազմազանությունը հենց մանկուց, որն էլ իր հերթին հիմք 

կհանդիսանա ներառական հասարակության ձևավորման համար: Այս 

նկատառումից ելնելով՝ կարևոր է, որ մանկավարժները և բոլոր 

աշխատակիցները հստակ պատկերացնեն և ընդունեն 

«բազմազանություն» հասկացությունը: Գաղտնիք չէ, որ առանց ամուր 

հիմքի չի կարող լինել վստահելի կառույց:   Որպես նորաստեղծ 

համակարգ՝     այն զարգանալու և կատարելագործվելու շատ տեղ ունի, և 

այս առումով յուրաքանչյուր մանկավարժի ներդրումն ու 

ձեռքբերումները խիստ կարևոր են և որոշիչ նշանակություն ունեն 

ամբողջ համակարգի կայացման գործում։ Այս տեսակետից կարևոր է, թե 

որքանով է մանկավարժը պատրաստակամ սովորել մանկավարժական 

նոր մոտեցումներ, մեթոդներ ու հնարներ, կիսել իր փորձը մյուս 

մանկավարժների հետ և սովորել նրանցից:  

                              Եզրակացություն 

  

Այսպիսով, ընդհանուր  առմամբ, ներառական կրթությունը կարող ենք 

հաջողված համարել, եթե հետևում ենք հետևյալ կարևոր 

հատկանիշներին և գործելակերպին։ 

● Բոլոր երեխաներին անվերապահորեն պետք է ընդունել սովորական 

դասարաններում և ներառել դպրոցական կյանքում։ 

● Աջակցություն պետք է ցույց տալ այնքան, որքան անհրաժեշտ է 

երեխաներին, ուսուցիչներին, ուսումնական պարապմունքների 

կազմակերպմանը, որպեսզի բոլոր երեխաները կարողանան լիովին 

մասնակցել դպրոցական կյանքին և դասապրոցեսին։ 

● Ավելի շատ կարևոր է, թե ինչ կարող են անել սովորողները, քան այն, ինչ 

չեն կարող անել։ 

● Ուսուցիչներն ու ծնողները մեծ ակնկալիքներ ունեն բոլոր երեխաներից։ 

● Կրթական արդյունքները պետք է դիտարկել ըստ յուրաքանչյուր երեխայի 

կարողությունների, քանի որ միևնույն դասարանում սովորողները կարող 

են ունենալ տարբեր խնդիրներ և արդյունքներ: 

● Դպրոցները և դասընթացները պետք է այնպես կազմակերպել, որ օգնեն 

երեխաներին սովորել և բացահայտել իրենց ամենամեծ ներուժը: 

● Տնօրենի և ղեկավար կազմի ներգրավվածությունը ևս մեծ նշանակություն 

ունի: 

● Ունենալ այնպիսի ուսուցիչներ, որոնք կտիրապետեն այնպիսի կրթական 

մեթոդների, որոնք հնարավորություն կտան տարբեր կարողություններով 

երեխաներին միասին սովորել այնպես, որ նրանցից ոչ մեկը չտուժի: 

Տնօրենները, ուսուցիչները, ծնողները և այլ շահագրգիռ մարդիկ միայն 

միասին աշխատելով կարող են ապահովել արդյունավետ միջոցներ՝ 

ներառական միջավայրում որակյալ կրթություն ապահովելու համար: 

 Ներառական կրթության արդյունավետութունը կախված  է 

համագործակցությունից և թիմային աշխատանքից 

 Ներառական կրթությունը երեխայակենտրոն է 

 Ներառական կրթությունը հենվում է երեխայի ուժեղ կողմերի վրա 

